
					Prawfddarllenwyd y dudalen hon
	
Ond pan y gwelaf draw,

Ar fynydd Sion, 

Yn iach heb boen na braw, 

Fy hen gyfeillion; 

Paham yr ofnaf mwy? 

Y Duw a'u daliodd hwy 

A'm dyga inau drwy 

Ei dyfroedd dyfnion.








CYFLAFAN MORFA RHUDDLAN





(GAN I. G. GEIRIONYDD)




	
Cilia'r haul draw, dros ael bryniau hael Arfon;

Lleni'r nos sy'n myn'd dros ddol a rhos weithion;

Pob rhyw chwa ymaith a gilia o'r llwyni :

Ar fy nghlust draw mae, ust, y dôn yn dystewi;

Dan fy mron clywai'm llon galon yn curo,

Gan fawr rym digter llym, wrth i'm fyfyrio

Ar y pryd pan fu drud waedlyd gyflafan,

Pan wnaed brad Cymru fad ar Forfa Rhuddlan.



Trwy y gwyll gwelaf ddull teryll y darian;

Clywaf sî eirf heb ri’arni yn tincian,

O'r bwâau gwyllt mae'n gwau, saethau gan sîo;

A thrwst mawr, nes mae'r llawr rhuddwawr yn siglo;

Ond uwch sain twrf y rhai'n, ac ochain y clwyfawg.

Fry hyd nef clywir cref ddolef Caradawg,"

Rhag gwneyd brad ein hen wlad, trôwn eu câd weithian,

Neu caed lloer ni yn oer ar Forfa Rhuddlan"!



Wele fron pob rhyw lon Frython yn chwyddo,—

Wele'u gwedd, fel eu cledd fflamwedd, yn gwrido;

Wele'r fraich rymus fry'n dyblu'r ergydion;

Yn eu nwy' torant drwy lydain adwyon :

Yr un pryd Cymru i gyd gyfyd ei gweddi,

“Dod yn awr nerth i lawr, yn ein mawr gyni,

Boed i ti, O! ein Rhi, noddi ein trigfan;

Llwydda'n awr ein llu mawr ar Forfa Rhuddlan."!



Troswyf daeth, fal rhyw saeth, alaeth a dychryn,

Och! rhag bost bloeddiau tost ymffrost y gelyn:

Ond O! na lawenha, fel a wnai orchest;

Nid dy rym, ond dy ri' ddug i ti goncwest,

Ow! rhag braw'r dorf sy draw'n gwyliaw o'r drysau

Am lwydd cad Cymru fad,—rhad ar ei harfau;

Mewn gwyllt fraw i'r geillt fry, rhedy pob oedran,

Wrth wel'd brad gwŷr eu gwlad ar Forfa Rhuddlan.



















[image: ]

[image: ]

Wedi dod o "https://cy.wikisource.org/w/index.php?title=Tudalen:Casgliad_o_ganeuon_Cymru.pdf/28&oldid=50211"


					Categorïau: 	Darllenwyd y proflenni




				

			
			
		

		
			

		 Golygwyd y dudalen hon ddiwethaf ar 29 Ionawr 2023, am 16:57.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

